
SUV RESURSLARIDAN FOYDALANISHNI 
STRATEGIK BOSHQARISH SAMARADORLIGI 

MASALALARI

Kadirhodjayeva Nilufar Rahmatullayevna
Toshkent davlat iqtisodiyot universiteti 

“Innovatsion menejment” kafedrasi dotsenti
ORCID: 0009-0006-6631-088X

Annotatsiya. Ushbu maqolada suv resurslaridan foydalanishni strategik boshqarish samaradorligi iqtisodiy, ekologik va 
institutsional omillar kesimida tahlil qilingan. Tahlil jarayonida boshqaruv mexanizmlarining zamonaviy yondashuvlarga 
mosligi, resurslardan oqilona foydalanish darajasi hamda suv tanqisligining hududiy ta’sirlari baholangan. Tadqiqot 
natijalari suv xo‘jaligida innovatsion texnologiyalar, monitoring tizimlari va integratsiyalashgan boshqaruvni kuchaytirish 
zarurligini ko‘rsatadi.

Kalit soʻzlar: suv resurslari, suvdan foydalanish, strategik boshqarish, samaradorlik, iqtisodiy, ekologik, institutsional 
omillar, tahlil, strategik boshqaruv.
Abstract. This article analyzes the effectiveness of strategic management of water resources in terms of economic, 
environmental, and institutional factors. The analysis assesses the compliance of management mechanisms with modern 
approaches, the level of rational use of resources, and the territorial impact of water scarcity. The results of the study 
indicate the need to strengthen innovative technologies, monitoring systems, and integrated management in the water 
sector.

Key words: water resources, water use, strategic management, effectiveness, economic, environmental, institutional 
factors, analysis, strategic management.
Аннотация. В данной статье проанализирована эффективность стратегического управления использованием 
водных ресурсов с точки зрения экономических, экологических и институциональных факторов. В процессе 
анализа оценены соответствие механизмов управления современным подходам, уровень рационального 
использования ресурсов, а также территориальное воздействие дефицита воды. Результаты исследования 
показывают необходимость укрепления инновационных технологий, систем мониторинга и интегрированного 
управления в водном хозяйстве.

Ключевые слова: водные ресурсы, использование воды, стратегическое управление, эффективность, 
экономические, экологические, институциональные факторы, анализ, стратегическое управление.

K I R I S H
O‘zbekistonda sanoat korxonalari tomonidan suv resurslarining iste’moli so‘nggi yillarda sezilarli darajada 

oshdi. Biroq, yer usti suvlari hududlar bo‘yicha teng taqsimlanmaganligi sababli, ko‘plab sanoat subyektlari 
ishlab chiqarish ehtiyojlarini qondirish maqsadida yer osti suvlaridan foydalanishga majbur bo‘lmoqda. Shu 
bois, yer osti suv zaxiralaridan samarali foydalanishni optimallashtirish, suv ta’minoti tizimini takomillashtirish 
hamda suv resurslaridan takroriy foydalanish texnologiyalarini rivojlantirish yo‘nalishida keng ko‘lamli chora-
tadbirlar amalga oshirilmoqda [1].

2022–2026-yillarga mo‘ljallangan “Yangi O‘zbekistonning taraqqiyot strategiyasi” da “31-maqsad: Suv 
resurslarini boshqarish tizimini tubdan isloh qilish va suvni tejash bo‘yicha alohida davlat dasturini amalga 
oshirish. Suv resurslaridan samarali foydalanish hisobiga kamida 7 milliard kub metr suvni tejash” vazifasi 
belgilab qo‘yilgan.

Mazkur maqsadni ro‘yobga chiqarishda sanoat korxonalari suv ta’minoti tizimining samarali va ishonchli 
faoliyatini ta’minlash, suvdan tejamkor foydalanish mexanizmlarini takomillashtirish hamda ilg‘or texnologiyalarni 
joriy etish bo‘yicha ilmiy tadqiqotlar olib borish muhim ahamiyat kasb etadi.

M A V Z U G A  O I D  A D A B I Y O T L A R  S H A R H I
Suv resurslaridan foydalanishni boshqarish mexanizmlarini tadqiq etish masalalariga xorijiy olimlarning 

ilmiy izlanishlarida alohida e’tibor qaratilgan. Jumladan, Briscoe S., Jones W., Repu S. kabi xorijiy mualliflarning 
ilmiy-tadqiqot ishlari qishloq xo‘jaligida suv resurslaridan foydalanishni samarali boshqarish masalalariga 
bag‘ishlangan.

MDH mamlakatlari olimlari tomonidan suv resurslaridan foydalanishni boshqarish hamda unga tizimli 
yondashish muammolari keng o‘rganilgan. Xususan, V. Duxovnыy, S. Bezdnina, V. Sokolov, M. Pinxasov, N. 
Atalseva, A. Avakyan, G. Gulyak, V. Krasnoshchekov, A. Liskinkov, I. G. Usachev, A. G. Pavsov, V. A. Semeniki, 
I. Yu. Goncharenko, O. Yu. Matyunina, F. R. Gazimagamedova, S. I. Demyanenko, S. F. Dombrovskiy, O. 
Moroz, S. M. Maestra kabi olimlarning ilmiy tadqiqotlarida bu masalalar o‘z aksini topgan.

O‘zbekiston Respublikasida ham suv resurslaridan oqilona foydalanish va ularni boshqarish masalalari 
iqtisodchi olimlar tomonidan chuqur o‘rganilgan. Ular orasida U. P. Umurzokov, Z. S. Abdullaev, S. Ch. Jalalov, 
A. S. Sultonov, B. B. Berkinov, M. N. Mahmudov, I. Ahmedov, T. Rizaev, A. M. Qodirov, R. X. Tashmatov, B. 
Hasanov, L. I. Abdurahimov, Z. D. Xudoyberganov, S. Ahmedov, L. Amirov va boshqalar bor. Ularning ilmiy 
ishlari suv xo‘jaligi tizimini takomillashtirish, resurslardan samarali foydalanish hamda iqtisodiy va ekologik 
muvozanatni ta’minlashga qaratilgan ilmiy xulosalari bilan ahamiyatlidir.

T A D Q I Q O T  M E T O D O L O G I YA S I
Tadqiqotda suv resurslaridan foydalanishni strategik boshqarish samaradorligini baholash uchun tizimli, 

statistik va qiyosiy tahlil usullaridan foydalanildi. Ma’lumotlar O‘zbekiston Respublikasi Prezidenti huzuridagi 
Statistika agentligi manbalariga asoslandi. 2011–2023-yillar oralig‘idagi suv tejovchi texnologiyalar, budjet 
mablag‘lari va hududiy ko‘rsatkichlar dinamikasi tahlil qilindi. Grafik va jadval tahlili yordamida suv resurslaridan 
foydalanishdagi o‘zgarishlar vizual ifodalandi. Natijada suv xo‘jaligida innovatsion texnologiyalarni keng joriy 
etish va boshqaruv samaradorligini oshirish zarurligi aniqlangan.

T A H L I L  V A  N A T I J A L A R
Suvni tejashga erishishning asosiy yo‘nalishlaridan biri qishloq xo‘jaligida suvni tejaydigan zamonaviy 

texnologiyalarni joriy etishdan iborat. O‘zbekistonda ushbu yo‘nalishda so‘nggi yillarda salmoqli ishlar amalga 
oshirilmoqda. Andijon, Buxoro, Jizzax, Qashqadaryo, Namangan, Samarqand, Surxondaryo, Sirdaryo, 
Toshkent, Farg‘ona va Xorazm viloyatlarida tomchilatib sug‘orish tizimini joriy etish turli yillarda o‘ziga xos o‘sish 
tendensiyalarini namoyon etgan.

Bunday farqlar shakllanishiga tijorat banklari tomonidan ajratilgan imtiyozli kreditlar hajmining, shuningdek, 
sug‘orish texnologiyalarini joriy etishga yo‘naltirilgan davlat subsidiyalarining hududlar bo‘yicha notekis 
taqsimlanishi ta’sir ko‘rsatgan. Shu bilan birga, suvni tejaydigan texnologiyalarni keng joriy etish bo‘yicha 
umumiy ijobiy tendensiya kuzatilmoqda.

Eng faol o‘sish Qashqadaryo viloyatida qayd etilgan bo‘lib, mazkur hudud 2021-yilda tomchilatib sug‘orish 
bo‘yicha yetakchi o‘ringa chiqqan. 2017–2018-yillarda Xorazm viloyatida ushbu texnologiyalar nisbatan kichik 
maydonlarda sinov tariqasida joriy etilgan bo‘lsa-da, 2019–2020-yillarda ularning qo‘llanilishi eksponensial 
o‘sish sur’atini namoyon qilgan (1-jadval).

1-jadval. Hududlar bo‘yicha tomchilatib sug‘orish tizimining joriy etilishi dinamikasi (gektar hisobida)

№ Viloyatlar nomi 2017-yil 2018-yil 2019-yil 2020-yil 2022-yil 2023-yil 2023-yildan 
2017-yilgacha farq

 Respublika 
bo‘yicha jami: 70 187 80 008 97 796 153 800 532 665 463 761 393 574

1 Qoraqalpog‘iston 
Respublikasi 4 207 1 346 1 900 3 073 52 839 43 608 39 401

2 Andijon 5 950 5 360 6 445 10 051 54 121 21 617 15 667
3 Buxoro 2 821 3 810 4 942 10 052 36 358 34 421 31 600
4 Jizzax 4 649 7 010 9 350 19 855 60 668 37 270 32 621
5 Qashqadaryo 17 795 16 413 10 780 13 048 44 720 36 192 18 397
6 Navoiy 3 127 5 617 5 000 9 198 29 666 23 102 19 975
7 Namangan 6 060 7 044 8 615 13 484 27 043 24 063 18 003

8 Samarqand 4 680 10 894 12 342 13 560 35 571 52 909 48 229
9 Surxondaryo 4 937 5 958 9 118 12 769 33 426 40 373 35 436
10 Sirdaryo 2 756 4 058 5 967 12 303 23 454 26 908 24 152
11 Toshkent 5 835 5 520 13 891 14 274 37 276 29 672 23 837
12 Farg‘ona 5 593 5 557 7 673 16 366 46 787 37 736 32 143
13 Xorazm 1 777 1 421 1 775 5 767 50 735 55 891 54 114

Manba: O‘zbekiston Respublikasi Prezidenti huzuridagi Statistika agentligi ma’lumotlari asosida muallif 
tomonidan ishlab chiqilgan.

Ushbu 1-jadvalda O‘zbekiston hududlari bo‘yicha tomchilatib sug‘orish tizimini joriy etish dinamikasi 
keltirilgan. Ma’lumotlardan ko‘rinib turibdiki, mamlakatda tomchilatib sug‘orish tizimlari maydoni yildan-yilga 
ortib bormoqda. Xususan, 2022-yilda bu ko‘rsatkich sezilarli darajada oshib, 532 ming 665 gektarni tashkil 
etgan. 2023-yilda esa maydon hajmi biroz qisqarib, 463 ming 761 gektarga teng bo‘lgan. Bu holat tomchilatib 
sug‘orish texnologiyalarini joriy etish bo‘yicha hududlar kesimidagi o‘zgaruvchanlikni aks ettiradi.

Qoraqalpog‘iston Respublikasida 2017–2018-yillarda tomchilatib sug‘orish tizimi nisbatan kichik 
maydonlarda joriy etilgan bo‘lsa, 2019–2020-yillarda jadal o‘sish sur’atlari qayd etilgan. Ayniqsa, 2022-yilda bu 
yo‘nalishda sezilarli kengayish kuzatilgan. 2023-yilda esa ayrim hududlarda texnologik joriy etish darajasi biroz 
sustlashgan bo‘lsa-da, bu holat tizimni yanada takomillashtirish, texnologik yechimlarni kengaytirish va iqtisodiy 
mexanizmlarni optimallashtirish zaruratini ko‘rsatadi (2-jadval).

2-jadval. O‘zbekiston Respublikasida sug‘oriladigan yerlarni suv bilan ta’minlash maqsadida budjetdan ajratilgan 
mablag‘lardan foydalanish tarkibining o‘zgarishi (mlrd so‘mda)

№ Ajratilgan mablag‘lar 2011-yil 2015-yil 2020-yil 2022-yil 2023-yil 2023-yildan 
2011-yilgacha farq

 Respublika bo‘yicha 
jami: 1226 1221,2 1266,6 1407,2 1379,9 153,9

1 Shundan:      
 Elektr energiyasi 658 1,203 3,24 3,093 4,684 -653,316

2 Ish haqi va unga tegishli 
ajratmalar 162 348 616 718 751 589

3 Ob’ektlarni qurish va 
rekonstruksiya qilish 309 676 1,362 1,065 1,213 -307,787

4 Melioratsiya obyektlarini 
ta’mirlash va tiklash 77 167 332 365 384 307

5
Turkman yerlaridan 
foydalanish uchun 
to‘lovlar

20 29 115 121 130 110

6 Suv tejovchi 
texnologiyalar subsidiyasi -  - 199 199 109 109

Manba: O‘zbekiston Respublikasi Prezidenti huzuridagi Statistika agentligi ma’lumotlari asosida muallif 
tomonidan ishlab chiqilgan.

Statistik ma’lumotlarga ko‘ra, suv tanqis bo‘lgan hududlarda suv resurslarini samarali boshqarish va 
ularni saqlash bo‘yicha doimiy sa’y-harakatlar muhim ahamiyat kasb etadi. Umuman olganda, suvni tejash va 
boshqarish amaliyotini takomillashtirishga qaratilgan chora-tadbirlar kelgusi yillarda suvdan yanada oqilona va 
samarali foydalanish imkoniyatlarini kengaytiradi.

O‘zbekiston Respublikasida sug‘oriladigan yerlarni suv bilan ta’minlash maqsadida budjetdan ajratilgan 
mablag‘lardan foydalanish tarkibi 2-jadvalda keltirilgan. Ma’lumotlarga qaraganda, sug‘oriladigan yerlarni suv 
bilan ta’minlash uchun ajratiladigan umumiy budjet mablag‘lari yillar davomida o‘zgaruvchanlik xususiyatiga 
ega. Eng yuqori ajratilgan mablag‘ 2013-yilda — 1 806 milliard so‘m, eng past ko‘rsatkich esa 2019-yilda — 
983,5 milliard so‘mni tashkil etgan. 2022-yilda esa ushbu ko‘rsatkich 1 379,9 milliard so‘m miqdorida bo‘lgan.

Elektr energiyasi bilan bog‘liq xarajatlar bo‘yicha budjetdan ajratiladigan mablag‘lar yildan-yilga ortib 
bormoqda. Ushbu toifa xarajatlari doimo eng katta ulushni egallab, suv xo‘jaligida energetik samaradorlikni 
ta’minlashda muhim o‘rin tutadi. 2023-yilda elektr energiyasiga ajratilgan mablag‘ 4,684 milliard so‘mni tashkil 
etib, barcha xarajat toifalari ichida eng yuqori ko‘rsatkichga ega bo‘lgan.

Shuningdek, O‘zbekiston hududlarida suvni tejovchi texnologiyalarni joriy etish bo‘yicha gektar hisobida 
o‘lchangan ma’lumotlar ham ijobiy o‘sish tendensiyasini ko‘rsatmoqda. Xususan, 2017-yilda suvni tejovchi 
texnologiyalar qo‘llanilgan yer maydonlari 70 187,4 gektarni tashkil etgan bo‘lsa, 2023-yilda bu ko‘rsatkich 463 
760,76 gektarga yetgan. Bunday sezilarli o‘sish mamlakatda qishloq xo‘jaligi amaliyotlarini modernizatsiya qilish, 
suvdan foydalanish samaradorligini oshirish va ekologik barqarorlikni ta’minlash yo‘lidagi izchil harakatlarning 
natijasidir.

Hududlar kesimida Qashqadaryo viloyati 2017–2023-yillar davomida suvni tejovchi texnologiyalarni eng 
faol joriy etgan hududlardan biri sifatida ajralib turadi. Ushbu hududda texnologik innovatsiyalarni keng tatbiq 
etish jarayoni qishloq xo‘jaligida samaradorlik va hosildorlikni oshirishda muhim omil bo‘lgan (1-rasm).

1-rasm. O‘zbekiston Respublikasi va Qashqadaryo viloyatida 2017–2023-yillarda suv tejovchi texnologiyalarni 
joriy etish ko‘rsatkichlari

Manba: O‘zbekiston Respublikasi Prezidenti huzuridagi Statistika agentligi ma’lumotlari asosida muallif 
tomonidan ishlab chiqilgan.

Suv tejaydigan texnologiyalarni joriy etish jarayoni bir qator omillar, jumladan, hukumat siyosati, iqtisodiy 
rag‘batlantirish mexanizmlari, suv tanqisligini bartaraf etish hamda barqaror qishloq xo‘jaligini rivojlantirish 
zarurati bilan chambarchas bog‘liqdir. Suvni tejaydigan texnologiyalarni qo‘llash bilan suvni tejash amaliyotlari 
o‘rtasidagi ijobiy bog‘liqlik suv resurslarini boshqarishning samarali amalga oshirilayotganini va bu yo‘nalishning 
mamlakat iqtisodiy rivojlanishida tobora yuqori ahamiyat kasb etayotganini ko‘rsatadi.

O‘zbekistonning suvdan foydalanish samaradorligi, taqdim etilgan ma’lumotlardan kelib chiqib, qishloq 
xo‘jaligi ehtiyojlari, atrof-muhit muammolari va resurslarni boshqarish tizimi o‘rtasidagi murakkab, ammo 
muvozanatli o‘zaro bog‘liqlikni ochib beradi.

X U L O S A  V A  T A K L I F L A R
Nazariy tadqiqotlar va statistik ma’lumotlar tahlili shuni ko‘rsatadiki, suv resurslaridan foydalanishdagi 

mavjud muammolarni bartaraf etish uchun ko‘plab olimlar quyidagi chora-tadbirlarni amalga oshirishni tavsiya 
etadilar. Shahar oqova suvlari resurslaridan foydalanish imkoniyatlarini kengaytirish zarur. Dehqonchilikda, 
ayniqsa yem-xashak ekinlari yetishtiriladigan dalalarni sug‘orishda shaharlarning oqova suvlari imkon qadar 
foydalanilishi mumkin. Gigienik talablarni inobatga olgan holda, bunday suvlar faqat to‘g‘ridan-to‘g‘ri iste’mol 
qilinmaydigan ekinlarda ishlatilishi lozim. Eng muhimi, bu suvlar tuproq tarkibiga zarar yetkazmaydi va tabiiy 
muvozanatni saqlaydi. Shuningdek, sanoat korxonalarida aylanma suv ta’minoti tizimini joriy etish muhim 
ahamiyatga ega. Bunda korxona suvni dastlab tozalab, undan qayta foydalanadi. Foydalanilgan suvning ishlab 
chiqarish jarayonida to‘liq sarflanmagan qismi (umumiy suv miqdorining 10–15 foizi) doimiy ravishda to‘ldirib 
boriladi. Ushbu tizimning afzalligi shundaki, oqava suvlarning daryolarga oqizilishining oldi olinadi, korxonalar 
o‘zlari ifloslantirgan suvni tozalashga mas’ul bo‘ladi va suvni tejash uchun iqtisodiy rag‘batlar shakllanadi. 
Ayrim kimyo sanoati korxonalarida ifloslangan suvlarni tozalab qayta ishlatish imkoni bo‘lmasa, ularni alohida 

texnik havzalarda to‘plab, tabiiy yoki sun’iy ravishda bug‘latib yo‘qotish maqsadga muvofiqdir. Bu esa ekologik 
xavfsizlikni ta’minlaydi. Shahar va sanoat infratuzilmasida suv ta’minoti tarmoqlarini differensial tarzda tashkil 
etish ham samarali yechim hisoblanadi. Ya’ni suv ta’minoti tizimini ikki yo‘nalishda tashkil etish lozim: birinchisi 
— ichimlik, maishiy va oziq-ovqat sanoati ehtiyojlari uchun, ikkinchisi — sanoatning boshqa tarmoqlari uchun. 
Bunday yondashuv toza suvdan tejamli foydalanishni ta’minlaydi. Yirik sanoat korxonalarida, ayniqsa kimyo va 
metallurgiya sohalarida suv sarfini me’yorlashtirish orqali toza suv zaxiralarini tejash va ularning sifatini saqlash 
imkoniyati yaratiladi. Daryolarda kam suvli davrlarda suv miqdorini oshirish uchun mavjud suv omborlaridan 
tadbirkorlik bilan foydalanish va suv resurslarini boshqarishda ilmiy asoslangan agromeliorativ usullarni joriy 
etish talab etiladi. Shu bilan birga, ekin maydonlarini sug‘orish natijasida hosil bo‘ladigan qaytarma suvlardan 
unumli foydalanish, ularning tabiiy botiqlarga oqizilib, behuda sarflanishiga yo‘l qo‘ymaslik suv balansini 
barqarorlashtirishga xizmat qiladi.

